
Il-Kumitat iltaqa' fil-Parlament, il-Belt Valletta, fil-5.10 p.m.






MINUTI

Il-Minuti tal-Laqgħa Nru 63, li saret fil-11 ta’ Novembru 2025, ġew ikkonfermati.

IĊ-CHAIRPERSON (Onor. Michael Farrugia): Ngħaddu għat-tieni item fuq l-aġenda:
[bookmark: _Hlk139284094]

ABBOZZ TA’ LIĠI LI JEMENDA L-KOSTITUZZJONI TA’ MALTA (EMENDA NRU 3)

CONSTITUTION OF MALTA (AMENDMENT NO. 3) BILL

Skont riżoluzzjoni fis-Seduta Nru 418 tal-Erbgħa, 3 ta’ Diċembru 2025, il-Kumitat iltaqa’ biex jikkonsidra dan l-Abbozz ta’ Liġi.


Klawsola 2 - Sostituzzjoni tal-artikolu 4 tal-Kostituzzjoni.

Clause 2 - Substitution of article 4 of the Constitution.

IĊ-CHAIRPERSON: Il-Ministru Owen Bonnici, klawsola 2.

ONOR. OWEN BONNICI (Ministru għall-Kultura, l-Arti u l-Gvern Lokali): Dan l-abbozz ta’ liġi essenzjalment fih tliet klawsoli. L-ewwel klawsola tgħid li fil-Kostituzzjoni tagħna jidħol artikolu li jagħmel referenza għall-fatt li l-Innu Nazzjonali ta’ Malta huwa l-Innu Malti li jibda bil-kliem “Lil din l-art ħelwa, l-Omm li tatna isimha” bis-sebgħa u għoxrin (27) ta’ Diċembru jkun Jum l-Innu Malti. Allura bis-saħħa ta’ dan l-artikolu l-ġdid hemm referenza għall-Innu Nazzjonali ta’ Malta u x’jismu, kif ukoll qed tiġi stabbilita d-data tas-27 ta’ Diċembru bħala Jum l-Innu Malti. Qed nagħżlu s-27 ta’ Diċembru għaliex storikament l-ewwel darba li ndaqq l-Innu Malti kien fis-27 ta’ Diċembru 1922 fit-Teatru Manoel. Nemmnu li bħalma pajjiżi oħrajn għandhom jum l-innu tagħhom, hekk ukoll Malta għandu jkollha l-jum li jiċċelebra, ifakkar, jikkommemora, isellem l-innu nazzjonali tagħna. 

Fil-fehma tiegħi l-Innu Nazzjonali ta’ Malta huwa innu sabiħ immens, huwa wieħed mill-isbaħ xogħlijiet ta’ Dun Karm Psaila u naħseb il-poplu Malti u Għawdxi kollu jew il-maġġoranza sħiħa tiegħu jaqsam dan is-sentiment ukoll. Naħseb hija xi ħaġa sabiħa li aħna nkomplu nistabbilixxu dak li jagħmilna Maltin u li jgħaqqadna flimkien. 

IĊ-CHAIRPERSON: Grazzi. Nifhem li min-naħa tal-Oppożizzjoni hemm emenda. Insejjaħ lill-Onor. Julie Zahra biex, jekk jogħġobha, tressaq din l-emenda:

ONOR. JULIE ZAHRA: Aħna diġà għamilnieha ċara fil-plenarja li qegħdin naqblu li dawn l-emendi jiġu miżjuda fil-Kostituzzjoni ta’ Malta, però għandna emenda żgħira.

Għalhekk Sur President, inressaq din l-emenda: 

“A” Klawsola 2 għandha tiġi sostitwita b’dan li ġej:

“Sostituzzjoni tal-artikolu 4 tal-Kostituzzjoni.

2. L-artikolu 4 tal-Kostituzzjoni għandu jiġi sostitwit bl-artikolu ġdid li ġej:

“Innu Nazzjonali.

4. L-Innu Nazzjonali ta’ Malta huwa “L-Innu Malti” li fih il-kliem:

“Lil din l-Art Ħelwa l-Omm li tatna isimha.
Ħares, Mulej, kif dejjem int Ħarist:
Ftakar li lilha bl-oħla dawl libbist.
Agħti, kbir Alla, id-dehen lil min jaħkimha,
Rodd il-ħniena lis-sid, saħħa ’l-ħaddiem:
Seddaq il-għaqda fil-Maltin u s-sliem.”,

li għalih is-sebgħa u għoxrin (27) ta’ Diċembru jkun Jum l-Innu Malti.”.”.

“A” Clause 2 shall be substituted by the following:

“Substitution of article 4 of the Constitution.

2. Article 4 of the Constitution shall be substituted by the following new article:

“National Anthem.

4. The National Anthem of Malta is “L-Innu Malti” which contains the words:
“Lil din l-Art Ħelwa l-Omm li tatna isimha.
Ħares, Mulej, kif dejjem int Ħarist:
Ftakar li lilha bl-oħla dawl libbist.
Agħti, kbir Alla, id-dehen lil min jaħkimha,
Rodd il-ħniena lis-sid, saħħa ’l-ħaddiem:
Seddaq il-għaqda fil-Maltin u s-sliem.”,

and that the twenty-seventh (27th) December being Jum l-Innu Malti.”.”.

IĊ-CHAIRPERSON: Rimarki? L-Onor. Julie Zahra.

ONOR. JULIE ZAHRA: Fl-emenda li qed jipproponi l-Gvern hemm biss l-ewwel vers tal-Innu Malti. Bħala Oppożizzjoni nixtiequ li jkun hemm l-Innu Malti komplut mill-bidu sal-aħħar.

IĊ-CHAIRPERSON: Il-Ministru.

ONOR. OWEN BONNICI: L-ewwel nett, irrid nirringrazzja lill-Oppożizzjoni talli kienet ġentili li din l-emenda qaltli biha mhux issa, imma preċedentement u nirringrazzjakom ħafna. Jiena tajt kelma li se nagħmel riċerka biex nara jekk hemmx kostituzzjonijiet oħrajn li għandhom il-kliem tal-innu tagħhom fihom. Wara li anke tlabt parir ta’ esperti qaluli li mhijiex prassi jew mhijiex sitwazzjoni li ssibha f’kostituzzjonijiet oħrajn li jkun hemm il-kliem tal-innu nnifsu kollu. Jiġifieri meta tara kostituzzjonijiet oħra ma ssibx il-kliem tal-innu kollu kontenut fil-Kostituzzjoni nnifisha. Allura filwaqt li nifhem l-ispirtu li huwa spirtu sabiħ u nasal biex napprezzah, ladarba meta tagħmel analisi ta’ kostituzzjonijiet oħrajn ma ssibx l-innu ta’ dawk il-pajjiżi inkluż kollu, imma pjuttost issib referenza għall-isem ta’ dak l-innu, pereżempju La Marseillaise fi Franza, dehrilna li jkun aħjar li nibqgħu skont din il-prassi. Jiġifieri nżommu mal-emenda oriġinali tagħna u mhux ikun hemm riproduzzjoni tal-innu kollu, filwaqt li nifhem perfettament is-sentiment sabiħ li bih tressqet din l-emenda. 

IĊ-CHAIRPERSON: Rimarki? L-Onor. Carmelo Mifsud Bonnici.

ONOR. CARMELO MIFSUD BONNICI: Napprezzaw il-pożizzjoni tal-Ministru u li l-Ministru wkoll ħa x-xogħol biex għamel ir-riċerka. Fil-fatt bis-sostituzzjoni ta’ artikolu 4 qed iżżid id-data. Aħna nafu li pajjiżi oħrajn għandhom sistemi differenti u hemm ukoll pajjiżi li għandhom Att apposta għalih, speċjalment meta jkollhom l-innu tagħhom twil. Tagħna għandu l-vantaġġ li hu fil-qosor. Allura xtaqna napprofittaw ruħna mis-sitwazzjoni li ngħidu li billi hu fil-qosor jidħol kollu. Però dan għandu jkun xi ħaġa li tgħaqqadna ż-żewġ naħat tal-Kamra. Jekk m’hemmx kunsens min-naħa tal-Gvern aħna nieħdu nota tagħha, però xtaqna li almenu fl-atti ta’ dan il-Kumitat ikun hemm miktub li aħna qegħdin nirreferu għal dan l-innu nazzjonali mingħajr ebda diffikultà ta’ xejn.

IĊ-CHAIRPERSON: Il-Ministru.

ONOR. OWEN BONNICI: Jiena napprezza ħafna s-sentiment, anke l-idea li forsi fil-futur f’liġi ordinarja jiddaħħal it-test kollu u anke l-mużika. Għaliex it-test biss u mhux il-mużika? Li tkun inkluża f’liġi ordinarja naħseb xi ħaġa li rrid nistudjaha iktar, imma naħseb iktar tkun xi ħaġa li t
agħmel sens u fiha validità milli jkun inkluż kollu fil-Kostituzzjoni. Nirringrazzja lill-Oppożizzjoni ta’ dan is-sentiment. 

IĊ-CHAIRPERSON: Iktar rimarki? (Onor. Membri: No) Il-mistoqsija hi l-Emenda “A” kif imressqa u moqrija mill-Onor. Julie Zahra. Dawk favur? (Onor. Membri: Aye) Dawk kontra? (Onor. Membri: No) Negatived.

L-Emenda “A” m’għaddietx.

IĊ-CHAIRPERSON: Il-mistoqsija hi klawsola 2. Dawk favur? (Onor. Membri: Aye) Dawk kontra? Agreed.

Klawsola 2 għaddiet nem. con. u ġiet ordnata biex issir parti mill-Abbozz ta’ Liġi.


Klawsola 3 - Żieda ta’ artikolu ġdid fil-Kostituzzjoni.

Clause 3 - Addition of a new article to the Constitution.

IĊ-CHAIRPERSON: Il-Ministru, klawsola 3. 

ONOR. OWEN BONNICI: Hawnhekk għandna t-tieni bidla li se jkun qed iwettaq dan il-pakkett ta’ emendi, li għall-ewwel darba fl-istorja se tiddaħħal fil-Kostituzzjoni tagħna li l-Belt Kapitali ta’ Malta hija l-Belt Valletta (Città Umilissima). Nixtieq nagħti l-kelma lill-Onor. Cressida Galea, li kienet anke hi li pproponietha fil-passat, biex tispjega għalfejn il-Gvern ħass li għandna nagħmlu dan il-pass.

IĊ-CHAIRPERSON: L-Onor. Cressida Galea.

ONOR. CRESSIDA GALEA: Grazzi talli għaddejtli l-kelma. Bażikament, kif qal tajjeb il-Ministru, din hija proposta li kont għamilt lura fl-2023 wara l-attendenza tiegħi f’Jum il-Belt, dak iż-żmien bħala kandidata kif ukoll Membru Parlamentari fl-Ewwel Distrett fejn hemm il-lokalità tal-Belt Valletta. Wara dik il-proposta kien hemm id-diskussjonijiet f’isem il-Gvern min-naħa tal-Ministru mal-kunsill lokali u llum qegħdin f’dan il-Kumitat biex niddiskutu din l-emenda. Nemmen li hija emenda importanti ħafna mhux biss għaliex hemm pajjiżi oħrajn li fil-Kostituzzjoni tagħhom hemm ukoll isem il-belt kapitali, imma l-Belt Valletta tagħti wkoll l-identità lilna l-Maltin bil-wirt storiku tagħha. Hemm ukoll il-legat minn aspett legali u politiku. Nemmen li b’din l-emenda se nkunu qegħdin nonoraw il-Belt Valletta fil-Kostituzzjoni li hija l-liġi fundamentali ta’ pajjiżna wkoll, allura hija xi ħaġa importanti li ssir. 

IĊ-CHAIRPERSON: Iktar rimarki? Il-Ministru.

ONOR. OWEN BONNICI: Nitlob lill-Onor. Alison Zerafa Civelli biex tispjega r-referenza Ewropea. 

IĊ-CHAIRPERSON: L-Onor. Alison Zerafa Civelli.

ONOR. ALISON ZERAFA CIVELLI (Segretarju Parlamentari għall-Gvern Lokali): Grazzi Ministru. Hekk kif diġà spjegat l-Onor. Cressida Galea, kienet saret talba mill-kunsill lokali u l-ex sindku ta’ dak iż-żmien Alfred Zammit, u s-sindku preżenti kompla wkoll mat-talba li kienet għamlet f’isimhom l-Onor. Cressida Galea, biex il-Belt Valletta tkun imnaqqxa fil-Kostituzzjoni ta’ Malta. Kif imbagħad ftit tax-xhur wara rappreżentant mill-Kunsill tal-Ewropa kien qed jitkellem mal-Kunsill Lokali tal-Belt Valletta li reġa’ wera din ix-xewqa, imbagħad il-Kunsill tal-Ewropa daħħluh fir-rapport tagħna biex Malta tikkonsidra l-proposta li din isseħħ. 

IĊ-CHAIRPERSON: Nirringrazzjakom. Noqogħdu attenti, hawnhekk m’aħniex qegħdin fit-Tieni Qari. 
Iktar rimarki? Il-Ministru.

ONOR. OWEN BONNICI: Veru, imma naħseb għall-finijiet ta’ storja tkun ħaġa sabiħa wkoll. 

IĊ-CHAIRPERSON: L-Onor. Julie Zahra.

ONOR. JULIE ZAHRA: Min-naħa tagħna naqblu dwar din l-emenda, però ma tiqafx mal-Kostituzzjoni. Jiġifieri rridu naħdmu ħafna iktar għal Belt Valletta aħjar. 

IĊ-CHAIRPERSON: Iktar rimarki? (Onor. Membri: No) Il-mistoqsija hi klawsola 3. Dawk favur? (Onor. Membri: Aye) Dawk kontra? Agreed.

Klawsola 3 għaddiet nem. con. u ġiet ordnata biex issir parti mill-Abbozz ta’ Liġi.


Klawsola 4 - Emenda tal-artikolu 66 tal-Kostituzzjoni.

Clause 4 - Amendment of article 66 of the Constitution.

IĊ-CHAIRPERSON: Il-Ministru, jekk jogħġbu, iressaq klawsola 4.

ONOR. OWEN BONNICI: Klawsola 4 qed tagħmel entrenchment ta’ dak li għedna ftit qabel fejn tidħol il-belt kapitali ta’ Malta l-Belt Valletta. Jiġifieri jekk għada pitgħada xi Gvern jixtieq jibdel u jgħid il-Belt Kapitali mhux il-Belt Valletta imma “XYZ”, hemmhekk ikun hemm ħtieġa ta’ vot ta’ żewġ terzi, mhux sempliċiment maġġoranza assoluta. 

IĊ-CHAIRPERSON: Iktar rimarki? L-Onor. Charles Azzopardi.

ONOR. CHARLES AZZOPARDI: Ninsab onorat li qed niktbu l-istorja għaliex għalija l-Innu Malti jfisser ħafna. Meta nkiteb fl-1922 kien relevanti għal dak iż-żmien u nkiteb bl-iskop li jagħraf il-ġrajjiet kollha li wasslu s’għand Dun Karm matul il-ġenerazzjonijiet kollha. Hija xi ħaġa meraviljuża li jkollna stabbilit fil-Kostituzzjoni l-Innu Nazzjonali tagħna u li jkollu l-birthday tiegħu - biex nuża kelma Ingliża għalkemm qed nittrattaw l-Innu Malti. Fl-aħħar mill-aħħar nemmen ukoll bis-sħiħ li l-Belt Valletta għandha tkun il-Belt Kapitali ta’ Malta għaliex kien La Vallette li beda jibni l-Belt Valletta fuq l-għolja Sciberras fit-28 ta’ Marzu 1566. Jiġifieri bix-xieraq li t-titlu tal-Belt Valletta jġib ismu u naħseb storikament għamilna xi ħaġa li konna ilna nistennew li ssir 103 snin. 

IĊ-CHAIRPERSON: Insejjaħ lill-Onor. Carmelo Mifsud Bonnici biex, jekk jogħġbu, iressaq l-emenda ta’ klawsola 4.  

ONOR. CARMELO MIFSUD BONNICI: Sur President, aħna ddiskutejna bejnietna u konna qegħdin ngħidu jekk għandniex ukoll indaħħlu l-artikoli 4 u 5 entrenched. (Interruzzjonijiet) Aħna bażikament qegħdin nipprovaw li sija l-artikolu 4 tal-Kostituzzjoni kif ukoll artikolu 5A jiġu ... 

IĊ-CHAIRPERSON: Onor. Mifsud Bonnici, naħseb l-ewwel importanti li taqra l-emenda.

ONOR. CARMELO MIFSUD BONNICI: Ma nafx jekk tridx temenda l-abbozz oriġinali. Hawn qed ngħidu li wara l-kliem “subartikolu (1) tal-artikolu 5” għandu jiżdied il-kliem “l-artikolu 5A”. Aħna fl-emenda tagħna għedna li għandu jidħol artikolu 4. 

IĊ-CHAIRPERSON: Il-Ministru Owen Bonnici.

ONOR. OWEN BONNICI: Mill-ġdid irrid nirringrazzja lill-Oppożizzjoni għaliex għal darb’oħra din il-proposta ma ġietx issa, imma tatni preavviż biex stajt nipprepara ruħi ħalli nara l-validità ta’ din il-proposta. Il-parir legali li ngħatajt hu li ladarba fil-Kostituzzjoni m’hemm imkien imsemmi l-jiem nazzjonali ta’ pajjiżna, jiġifieri kif tgħaddi din l-emenda fil-Kostituzzjoni ta’ pajjiżna l-unika data li se tissemma fejn jidħol jum uffiċjali - ejja nużaw il-kelma “uffiċjali” – hija s-27 ta’ Diċembru “Jum l-Innu Malti” ... Għalkemm għandna r-Repubblika u l-Indipendenza, m’hemm imkien imniżżel dwarhom fil-Kostituzzjoni. Din diġà hija eċċezzjoni, allura biex l-eċċezzjoni tagħmilha wkoll entrenched, il-parir legali li għandi hu li tiddisturba ftit is-sintonija Kostituzzjonali. Filwaqt li ma rrid narmi bl-ebda mod l-animu pożittiv li bih tressqet, naħseb ikun iktar għaqli jekk ma tkunx entrenched. 

IĊ-CHAIRPERSON: Onor. Mifsud Bonnici, qabel inkomplu niddiskutu ma nafx jekk l-emenda li qed tipproponu għal klawsola 4 hijiex se tibqa’ ... Jekk se tibqa’ l-ewwel ħaġa li trid tagħmel taqraha, jekk ma jimpurtax.
L-Onor. Julie Zahra.

ONOR. JULIE ZAHRA: Sur President, inressaq din l-emenda:

“B” Klawsola 4 għandha tiġi sostitwita b’dan li ġej:

“Emenda tal-artikolu 66 tal-Kostituzzjoni.

4. Fil-paragrafu (b) tas-subartikolu (2) tal-artikolu 66 tal-Kostituzzjoni minnufih wara l-kliem “is-subartikolu (1) tal-artikolu 3,” għandhom jidħlu l-kliem “l-artikolu 4,” u minnufih wara l-kliem “is-subartikolu (1) tal-artikolu 5,” għandhom jidħlu l-kliem “l-artikolu 5A,”.”.

“B” Clause 4 shall be substituted by the following:

“Amendment of article 66 of the Constitution.

4. In paragraph (b) of sub-article (2) of article 66 of the Constitution immediately after the words “sub-article (1) of article 3,” there shall be added the words “article 4,” and immediately after the words “sub-article (1) of article 5,” there shall be added the words “article 5A,”.”.

IĊ-CHAIRPERSON: Grazzi. Rimarki? L-Onor. Carmelo Mifsud Bonnici.

ONOR. CARMELO MIFSUD BONNICI: Aħna napprezzaw ir-raġunament tal-Ministru u d-dibattitu li qam fil-pajjiż dwar jekk għandux ikun jum nazzjonali jew le. L-Oppożizzjoni kellna t-tentazzjoni li ngħidu din il-ħaġa, imma m’għamilnihiex din il-ħaġa. Però nittama li l-Gvern japprezza li l-iskop uniku tagħna huwa li għada pitgħada ma jkunx hemm xi ħadd li jivvinta li jbiddel l-Innu Nazzjonali għar-raġunijiet tiegħu bil-maġġoranza sempliċi parlamentari.

IĊ-CHAIRPERSON: Nifhem ukoll id-dibattitu li dejjem għaddej dwar il-jiem nazzjonali ta’ pajjiżna. M’hemm l-ebda wieħed minnhom li hu entrenched u allura forsi wieħed joqgħod daqsxejn iktar attent. Huwa dibattitu dwar jekk għandniex ikollna ħamsa – u ħafna nies jgħidulek aħjar ħamsa għaliex tfisser vaganza oħra matul is-sena – imma teknikament nifhem li jekk ikollna waħda entrenched, imbagħad ikollna elenku biex jiġu entrenched kollha kemm huma. Jekk irridu mmorru għal dik id-direzzjoni, allura wieħed jgħid li mmorru lejn dik id-direzzjoni; jew kollha entrenched jew inkella ebda waħda minnhom ma tkun entrenched. 

Hawn iktar rimarki? (Onor. Membri: No) Il-mistoqsija hi l-Emenda “B” kif imressqa u moqrija mill-Onor. Julie Zahra. Dawk favur? (Onor. Membri: Aye) Dawk kontra? (Onor. Membri: No) Negatived.

L-Emenda “B” m’għaddietx.

IĊ-CHAIRPERSON: Il-mistoqsija hi klawsola 4. Dawk favur? (Onor. Membri: Aye) Dawk kontra? Agreed. 

Klawsola 4 għaddiet nem. con. u ġiet ordnata biex issir parti mill-Abbozz ta’ Liġi.


Klawsola 1 - Titolu fil-qosor.

Clause 1 - Short Title.

IĊ-CHAIRPERSON: Il-Ministru, klawsola 1.

ONOR. OWEN BONNICI: Sur President, din mhijiex emenda sostanzjali, sempliċiment qed tikkoreġi numru. Nipproponi din l-emenda:

“Ċ” Fil-klawsola 1 il-kliem “l-Att tal-2025 li jemenda l-Kostituzzjoni ta’ Malta (Emenda Nru 3)” għandhom jiġu sostitwiti bil-kliem “l-Att tal-2025 li jemenda l-Kostituzzjoni ta’ Malta (Emenda Nru 2)”.

“C” In clause 1 the words “Constitution of Malta (Amendment No. 3) Act, 2025” shall be substituted by the words “Constitution of Malta (Amendment No. 2) Act, 2025”.

IĊ-CHAIRPERSON: Qabel insejjaħ għar-rimarki, nixtieq ngħid xi ħaġa. Naħseb f’dan il-Parlament qegħdin nimmissjaw xi ħaġa li konna nagħmlu fl-aħħar seduta qabel il-ferjat, fejn diversi Membri Parlamentari kienu jqumu u tkun seduta ftit iktar lively u kollha ċajtiera. Kultant nimmissjawhom ukoll. 

Hawn iktar rimarki? (Onor. Membri: No) Il-mistoqsija hi l-Emenda kif imressqa u moqrija mill-Ministru. Dawk favur? (Onor. Membri: Aye) Dawk kontra? Agreed.

L-Emenda “Ċ” għaddiet nem. con. 

IĊ-CHAIRPERSON: Il-mistoqsija hi klawsola 1 kif emendata. Dawk favur? (Onor. Membri: Aye) Dawk kontra? Agreed.

[bookmark: _Hlk194942253]Klawsola 1, kif emendata, għaddiet nem. con. u ġiet ordnata biex issir parti mill-Abbozz ta’ Liġi.

It-Titolu għadda nem. con. u ġie ordnat biex isir parti mill-Abbozz ta’ Liġi.

IĊ-CHAIRPERSON: Il-Ministru.

ONOR. OWEN BONNICI: Sur President, nipproponi li l-Kumitat jawtorizza lill-Iskrivan tal-Kamra biex jikkoreġi xi żbalji tal-ortografija, jagħmel ir-rinumerazzjoni meħtieġa u xi emendi żgħar li jista’ jkun hemm bżonn.

Il-Kumitat qabel li jawtorizza lill-Iskrivan tal-Kamra biex jikkoreġi xi żbalji tal-ortografija, jagħmel ir-rinumerazzjoni meħtieġa u xi emendi żgħar li jista’ jkun hemm bżonn.

Il-Kumitat qabel ukoll li l-President tal-Kumitat għandu jirrapporta lill-Kamra li l-Abbozz ta’ Liġi msejjaħ “Att sabiex ikompli jemenda l-Kostituzzjoni ta’ Malta” għadda mill-istadju tal-Kumitat b’emenda.


IĊ-CHAIRPERSON: Id-diskussjoni fuq dan l-abbozz ta’ liġi hija konkluża. Nirringrazzja lil kull min ħa sehem f’din il-laqgħa tal-lum u nawgura l-festi t-tajba lil kulħadd. 

Fil-5.34 p.m. id-diskussjoni fi stadju ta’ Kumitat ta’ dan l-Abbozz ta’ Liġi ġiet konkluża u l-Kumitat aġġorna.

